PROGRAMSKA ORIJENTACIJA 
NAROD I PRAVDA 

Sarajevo, mart/ožujak 2018. godine

Narod i pravda svojim djelovanjem namjerava ispuniti ključni cilj - vratiti prava narodu i građanima. 
Ta prava trenutno najčešće zloupotrebljavaju i iskorištavaju političke partije i njihovi pojedinačni eksponenti u ličnom interesu, pri tome potpuno zanemaruju općedruštveni interes svih Bosanaca i Hercegovaca. 
Kako ćemo to postići? Obavezivanjem izabranih dužnosnika da prvenstveno odgovoraju narodu i građanima koji su ih birali.
Naše aktivnosti će biti usmjerene na izgradnju Bosne i Hercegovine kao demokratske države sa svim njenim ravnopravnim narodima i građanima, poštivanjem osnovnih ljudskih prava bez obzira na vjersku, etničku, rasnu ili bilo koju drugu opredijeljenost i porijeklo. 
Naročito ćemo se boriti za slobodu riječi i vjerskih uvjerenja.
Programska orijentacija predstavlja način rješavanja općih naznaka životno najbitnijih tema svakog stanovnika naše zemlje. Svaka oblast – ekonomija, obrazovanje, socijalna zaštita, ekologija, nove tehnologije, kultura, sport, međunarodna politika... bit će posebno i dodatno obrađivana te prilagođavana u pojedinačnim i odvojenim programima, kroz naše buduće političko djelovanje.

Ona počiva na univerzalnim vrijednostima slobode, jednakosti, pravde, poštivanju ljudskih prava i solidarnosti, jer želimo Bosnu i Hercegovinu izgrađenu kao suverenu, jedinstvenu, nedjeljivu i demokratsku državu integriranu u Evropsku uniju i NATO sa kontinuiranim ekonomsko-socijalnim napretkom.
Pozitivne poruke koje je naša zemlja napokon dobila iz Brisela, pružena ruka Evropske unije kroz Sporazum o stabilizaciji i pridruživanju, odgovori na Upitnik Evropske komisije pozitivan su aspekt i mogućnosti da, koristeći se tim prilikama, ekonomiju naše zemlje pokrenemo u pozitivnom pravcu.

Prednosti ovog Sporazuma za BiH, odnosno njegove građane i institucije očekuju se kroz: 

•
Približavanje standardima EU za unapređenje kvaliteta proizvoda, što će dovesti do veće konkurentnosti bosanskohercegovačkih proizvoda i privatnog sektora;

•
Postepeno uvođenje viših standarda zaštite potrošača, što će implicirati povećanu sigurnost bh. potrošača;

•
Veću konkurentnost na tržištu, što će potencijalno pridonijeti snižavanju cijena i većeg izbora robe i usluga za građane BiH;

•
Bolje poslovno okruženje zbog postepenog približavanja EU zakonima i standardima, što će doprinijeti većoj sigurnosti i povjerenju za domaće i strane ulagače;

•
Veću učinkovitost institucija;

•
Napredak na glavnim pitanjima, kao što je smanjenje stope teških krivičnih djela i korupcije, promovisanje reforme obrazovanja, razvoj demokratije i poštivanje ljudskih prava, promovisanje nezavisnosti medija i unapređenje svih oblika transportne infrastrukture.
PRIMARNI CILJEVI  
U svim oblastima društva naš primarni zadatak je borba protiv korupcije, kao najizraženije pošasti bosanskohercegovačkog društva, ali i stranačkog zapošljavanja, strankokratije odnosno partiokratije svih vrsta. 

Zalagat ćemo se za maksimalnu odgovornost nosilaca javnih funkcija, za njihov transparentniji rad koji neće biti pod političkim utjecajem, posebno kada su u pitanju procesi zapošljavanja.  U tom procesu prednost će imati stručni i kompetentni kadrovi bez političkog opredjeljenja i pripadnosti.

Kada je u pitanju boračka populacija, akcent će, prije svega, biti na davanju prednosti pri zapošljavanju, te podrške za samozapošljavanje i pokretanje različitih vrsta malih obrta demobilisanih boraca, ratnih vojnih invalida i njihovih porodica te porodica šehida koji su naša najveća obaveza.
Radit ćemo i na omogućavanju njihove prekvalifikacije i doškolovavanja u struke potrebne tržištu rada.

Najveći nedostatak našeg obrazovnog procesa je evidentna neuređenost i manjak praktične nastave te neusklađenost našeg obrazovnog sistema s tržištem rada, a time i obrazovanje kadra koje mu nije potrebno, zbog čega, umjesto pojedinačnog doprinosa razvoju društva i države, taj kadar završava na evidencijama službi za zapošljavanje. Protiv ovoga odlučno ćemo se boriti mijenjajući i reformirajući postojeći obrazovni proces uvođenjem većeg broja obaveznih časova praktične nastave te ostvarivanjem neposrednih kontakata sa firmama, ali i privatnim poduzetnicima kako bi i oni aktivno učestvovali u praktičnoj naobrazbi budućih kadrova potrebnih upravo njima, a i sveukupnom bosanskohercegovačkom privrednom napretku i razvoju. Također ćemo vršiti neophodno usklađivanje upisnih politika sa aktuelnim potrebama tržišta rada.
Bit će zagarantovana prava i slobodna upražnjavanja svih vrsta vjerskih potreba svakom pojedincu. 
Maksimalno ćemo raditi na stvaranju potrebnih uslova za učvršćivanje ravnopravnog statusa i slobodne upotrebe bosanskog/hrvatskog/srpskog jezika te davanju zasluženog mjesta kulturno-historijskom naslijeđu Bosne i Hercegovine.
Narod i pravda će učiniti sve i za konačno stvaranje uslova za povratak svih raseljenih i izbjeglih svojim kućama, odnosno na njihova prijeratna prebivališta, te će raditi na izjednačavanju njihovih prava na cijeloj teritoriji BiH donošenjem jedinstvenih zakonskih propisa na državnom nivou koji će, između ostalog, podrazumijevati i omogućavati zdravstvenu i socijalnu zaštitu te penzijska i invalidska prava povratnicima.

Koristit ćemo sva raspoloživa sredstva, šanse i resurse kako bi zaustavili dalju eroziju privrede i pokrenuli pozitivne privredne procese, posebno nekoliko njenih najperspektivnijih grana. 

Jedan od bitnih prioriteta Naroda i pravde bit će zaštita domaćih kompanija i proizvoda, kao i stvaranje ambijenta za njihov razvoj i pozicioniranje te povoljnijih uvjeta za plasman njihovih proizvoda.

U okviru unutrašnjih političkih odnosa važno je omogućiti i raditi na stvaranju pozitivnog političkog ambijenta, jer je on bitna pretpostavka za stabilnost BiH uopšte. 
Bit ćemo jednako otvoreni za sve poštene, a posebno stručne i kvalitetne ljude koji će svojim angažmanom i iskrenim zalaganjem zaustavljati sve negativne procese, bez obzira ko ih vodi te pokretati sve pozitivne procese koji će doprinositi razvoju društva. 

Potpuno otvoren kanal komunikacije ostvarit ćemo sa svim građanima BiH, koji žele doprinijeti našem zajedničkom općedruštvenom interesu, napretku i razvoju naše zemlje.

Želimo promijeniti život građana nabolje, našu državu učiniti boljim mjestom za život, u kojoj će naša djeca i djeca naše djece željeti da odrastaju, rade i ostaju.

Ono što možemo obećati je da će naši članovi naporno raditi kako bi sve postavljene programske zadatke ispunili i proveli u svim društvenim oblastima, ali i da ćemo uvijek  govoriti istinu i samo istinu, ma kakva ona bila. 

Cilj nam je i poduzimanje aktivnosti kako bi udruženim snagama stvorili povoljniji ambijent življenja, poželjan za ulaganje domaćih, ali i stranih investitora. U našem je zajedničkom interesu, prije svega, ekonomski oporavak, ali ne samo ekonomski nego i socijalni i kulturni i svaki drugi, jer prvi nema smisla ukoliko ga ne prate i svi ostali.

Prema svemu ovome, PRAVDA, BESKOMPROMISNA BORBA PROTIV KORUPCIJE I KRIMINALA, TRANSPARENTNOST, OBJEKTIVAN PRISTUP RJEŠAVANJU PROBLEMA, JAVNI INTERES I INTERES GRAĐANA PRIJE LIČNIH I STRANAČKIH INTERESA, KONTINUIRANA PODRŠKA PROCESIMA KOJI PROIZVODE NOVE VRIJEDNOSTI ključne su riječi ove programske orijentacije i opće smjernice za buduće političko djelovanje Naroda i pravde.

ČLANSTVO U EU i NATO

Članstvo u Evropskoj uniji i ulazak u NATO savez vidimo kao ključni interes građana Bosne i Hercegovine. Naše društvo i država treba da teži vrijednostima koje baštine društva modernih država i nacija Evrope. Želimo da što prije postanemo dio evropske porodice i unaprijedimo vrijednosti demokratije, pravde, efikasne ekonomije, inovativnosti i visokog životnog standarda stanovništva.

Narod i pravda će se zalagati za ispunjavanje standarda i širenje konsenzusa oko bržeg napretka u pravcu evropskih integracija. Članstvo u EU je ustvari sredstvo za promjenu postojećeg sistema vrijednosti, i to izgradnjom funkcionalne države, dostizanjem novih standarda i kreiranjem modernog društva, zasnovanog na radu i znanju. 
Smatramo da Bosna i Hercegovina treba da nastavi sa reformskim procesima, da radi na ispunjavanju kriterija za punopravno članstvo u EU, što je posao vlasti, državnih institucija i političkih partija, ali i svih ostalih društvenih aktera. 
Zalagat ćemo se i podržavati ulazak Bosne i Hercegovine u NATO alijansu. Proces ulaska u NATO komplementaran je sa evropskim integracijama. To je put koji su prošle sve države regiona koje su postale članice EU. NATO je nadnacionalni garant međunarodnih investicija i preduslov daljeg rasta i razvoja domaće ekonomije. 
Imajući u vidu da je područje Balkana, u nedavnoj prošlosti, bilo izloženo nestabilnostima i ratnim sukobima, u kojima su Bosanci i Hercegovci bili najveće žrtve, uvjereni smo da će ulazak naše zemlje i zemalja regije u atlantske vojno-sigurnosne strukture omogućiti veću političku stabilnost regiona. 

Vjerujemo u Bosnu i Hercegovinu kao suverenu državu sa teritorijalnim integritetom i međunarodnim subjektivitetom, punopravnu članicu Ujedinjenih nacija i Vijeća Evrope, buduću članicu NATO saveza, Evropske unije i ostalih međunarodnih organizacija i institucija koje su od strateškog značaja za njen budući razvoj i napredak.

Bosna i Hercegovina u procesu evroatlantskih integracija treba što prije da pređe u fazu potpunog funkcionisanja zemlje kandidata za članstvo u EU i NATO-u.

Zalagat ćemo se za unapređenje i razvijanje dobrosusjedskih odnosa naše zemlje sa zemljama regije, prema principima ravnopravnosti i uvažavanja suvereniteta i teritorijalnog integriteta, te poštujući sve važeće bilateralne i multilateralne sporazume.  

Buduće odnose u regionu treba razvijati kroz dijalog, a sva otvorena pitanja treba rješavati na sporazumnoj osnovi, ali i na postulatu „istine i pravde“ graditi povjerenje, jer je i dobra regionalna saradnja pretpostavka za brži napredak i prolazak Bosne i Hercegovine kroz evroatlantske integracije.

Iako spada u grupaciju tzv. „malih zemalja“, Bosna i Hercegovina treba izboriti svoje mjesto u međunarodnoj zajednici kao relevantan ekonomski faktor, ali i uspješno organizovan politički model multikulturalnog društva imajući, pri tome, u vidu velike privredne i ljudske potencijale.

Kako bi se poboljšao i unaprijedio ekonomski razvoj i sveukupan privredni napredak naše zemlje, u međunarodnim odnosima Bosna i Hercegovina može i treba osigurati veću zastupljenost direktnih stranih ulaganja.

Naša zemlja treba omogućiti svim svojim državljanima koji žive u drugim zemljama da vrate i zadrže sva svoja prava kao državljani Bosne i Hercegovine, bez obzira kako ih tretirala zemlja domaćin.

BORBA PROTIV KORUPCIJE, ORGANIZIRANOG KRIMINALA I TERORIZMA 

	Stanje u kojem se trenutno nalazi naša država Bosna i Hercegovina ne možemo nazvati zadovoljavajućim. Izgubljeno je povjerenje u ljude koji vode procese i koji se bave politikom - korupcija, kriminal i nepotizam osnovni su problemi bosanskohercegovačkog društva. 
Sigurnosni sistem, od pronalaska počinilaca krivičnih djela do njihovog procesuiranja i kažnjavanja, ne zadovoljava standarde potrebne za siguran život naših građana. Posebno je neefikasan sistem u borbi protiv privrednog kriminala i korupcije u javnoj upravi.

Pravna i demokratska država garantuje svakom građaninu sigurnost i zaštitu od tuđe samovolje, omogućava svakom čovjeku da se dokaže bez obzira na socijalno ili imovinsko stanje, jer se u dobro pravno uređenoj državi konflikti ne rješavaju prema zakonu jačega već prema pravu i zakonu. 
Država ima obavezu djelotvorno provoditi pravo, a pravni poredak je obavezujući za svakoga u istoj mjeri.

Narod i pravda će se zalagati za politički nezavisno i profesionalno sudstvo i tužilaštvo te za materijalnu sigurnost sudaca i tužilaca, a što je preduvjet za nezavisne i nepotkupljive  institucije sudske vlasti.

Zalagat ćemo se za demokratsku i profesionalnu policiju koja će biti izvan utjecaja dnevne politike. Policajci trebaju biti dobro plaćeni, kako bi u svom radu mogli odoljeti iskušenjima da budu korumpirani. 

Borit ćemo se za društvo bez korupcije, organiziranoga kriminala i terorizma te omogućiti  učinkovitiju borbu protiv njih sa dobro organiziranim, profesionalnim i sa državnog nivoa finansiranim i koordiniranim policijskim i obavještajnim službama. 

Narod i pravda će se boriti za suzbijanje „sive ekonomije“ i „rada na crno“ jačanjem državnih institucija kao što su inspekcije, tužilaštvo, sudovi. Radit ćemo i na smanjenju administrativnog opterećenja za privredu i građane, jačanju njihove svijesti o važnosti uključivanja u borbu protiv „sive ekonomije“, promociji i unapređenju poreske kulture i poštovanja propisa, uspostavljanju efikasnijeg nadzora nad tokovima u „sivoj zoni“ te poboljšanju funkcionisanja fiskalnog sistema. 

Borba protiv nelegalne trgovine i neprijavljenog rada tiče se svakog građanina Bosne i Hercegovine, jer svaka marka utajenog poreza znači manja ulaganja u obrazovanje, zdravstvo, infrastrukturu, javne usluge i sve ono što čini jednu zemlju ugodnim mjestom za život.

Suzbijanje i eliminacija korupcije i organiziranog kriminala nije samo uslov za nastavak integrativnih procesa i dobre regionalne saradnje Bosne i Hercegovine, već i faktor očuvanja stabilnosti države i njenog napretka. 
Zbog toga ćemo se zalagati da nadležne državne institucije, prije svega policija, tužilaštvo i pravosuđe, koordiniranim aktivnostima budu oslobođeni bilo kakvog političkog utjecaja, kao i da se beskompromisno obračunaju sa ovim pojavama, a da tome ostali državni organi ne budu prepreka, već pouzdani partneri u borbi. 
Smatramo da je s tim u vezi potrebno izraditi odgovarajuće nacionalne strategije, usvojiti dobre antikorupcijske zakone i formirati neophodne institucije koji će biti osnova za borbu i suzbijanje korupcije i organizovanog kriminala. 



	Svakako, politička volja je preduslov da se ta borba vodi neselektivno i na svakom nivou bosanskohercegovačkog društva. Nema nedodirljivih u toj borbi, nema političkog zataškavanja i prikrivanja, ne smije biti onih koji su iznad zakona ove države. 
Saradnja sa civilnim sektorom u kreiranju ambijenta za nesmetano suzbijanje korupcije i organizovanog kriminala je neophodna u razvoju društvene svijesti o štetnosti tih pojava. 

Podrška i pomoć međunarodne zajednice u ostvarivanju ovih ciljeva je svakako od ključnog značaja, naročito kada je u pitanju usvajanje standarda i praktičnih iskustava u suzbijanju korupcije i kriminala koji se uspješno primjenjuju u razvijenim svjetskim državama.  
Zalažemo se za uvođenje savremenih tehnologija u suzbijanju kriminala i zaštiti ustavnog poretka, pri čemu naši narodi i građani trebaju biti zaštićeni od svake vrste zloupotreba, a među njima i zloupotrebe njihovih ličnih podataka.

Također ćemo se boriti protiv svake vrste nepotizma, jer želimo kreirati ambijent u kojem rodbinske veze neće biti važnije od principijelnog odnosa prema onome što predstavlja poštovanje zakona.
Zalagat ćemo se i da svako nepoštivanje zakona bude društveno osuđeno i odgovarajuće sankcionisano. 

To je inače i međunarodna obaveza koja stoji pred Bosnom i Hercegovinom.

Rad nosilaca javnih funkcija mora biti odgovoran, javnosti dostupan odnosno transparentan i dosljedan u postupcima. Kako bi se to postiglo, potreban je novi pristup kadrovskoj politici, a to znači da se na političke funkcije trebaju imenovati stručne osobe od povjerenja, a ne politički podobne. Samo takvi kadrovi mogu mijenjati zakone i donositi opće akte, provesti depolitizaciju javnih institucija i ustanoviti nova načela političke odgovornosti. 
Stoga ćemo odmah na početku našeg političkog djelovanja u proceduru donošenje uputiti zakon o porijeklu imovine nosilaca javnih funkcija.
Inoviranim i unaprijeđenim zakonskim okvirom stabilizirat ćemo javne institucije i učiniti ih profesionalnim servisom koji će služiti narodu i građanima te uspostaviti jasne mehanizme za utvrđivanje javne odgovornosti za sve zloupotrebe i nelegitimne radnje u javnim institucijama.
Zalažemo se da građani i civilno društvo budu aktivnije uključeni u donošenje odluka i kreiranje politika.  
VRAĆANJE DOSTOJANSTVA BORAČKOJ POPULACIJI KROZ ZAPOŠLJAVANJE I EGZISTENCIJALNO ZBRINJAVANJE
Neadekvatan je status boračke populacije i porodica šehida i poginulih boraca u odbrambeno-oslobodilačkom ratu, jer im se vrlo često svjesno uskraćuju zakonom garantirana prava.

Narod i pravda iskreno cijeni i poštuje višegodišnju borbu patriota Bosne i Hercegovine za očuvanje njene državnosti. Zbog toga ćemo njegovati i obilježavati tekovine borbe patriotskih snaga za očuvanje suvereniteta i teritorijalnog integriteta Bosne i Hercegovine na način dodjele jasnog priznanja zasluga borcima za Bosnu i Hercegovinu. 

Učinit ćemo sve kako bi vratili dostojanstvo svakom pripadniku boračke populacije, prije svega, kroz osiguranje njihovog učešća u obrazovnim procesima prekvalifikacije, davanje prednosti za zapošljavanju, te podrške pri samozapošljavanju i pokretanju malih obrta kako bi na ove načine trajno riješili njihova egzistencijalna pitanja.

Protivimo se svakoj vrsti omalovažavanja tekovina odbrambeno-oslobodilačke borbe vođene za istinsko očuvanje jedinstvene i cjelovite zemlje ravnopravnih naroda i građana. 
Kontinuirano ćemo se zalagati za adekvatno zbrinjavanje demobilisanih boraca, ratnih vojnih invalida i članova porodica šehida i poginulih boraca kroz poštivanje prioriteta u njihovom zapoljašavanju, ali i kroz subvencioniranje i stimulisanje privrednih subjekata za ostvarenje tog prioritetnog cilja.

Narod i pravda će se zalagati da država osigura svim borcima za Bosnu i Hercegovinu, posebno ratnim vojnim invalidima i članovima porodica poginulih boraca i šehidskih porodica, adekvatne uslove života i odgovarajuću zdravstvenu zaštitu.




	JAVNA UPRAVA

Administracija je prepoznata kao spora i neangažirana, posebno u segmentu podrške razvojnim projektima i investicijama kao i u poslovima registracije i pokretanja novih poslovnih subjekata.

Zalažemo se za stručnu, depolitizovanu, odgovornu i profesionalnu javnu upravu i njenu administraciju, čije je načelo rada usmjerenost na korisnika usluga te kao takva treba da bude servis građana i služi zadovoljavanju njihovih potreba. 
Razvijena i efikasna javna uprava je uslov razvoja, privlačenja stranih investicija, osiguranja novca iz EU fondova i približavanja Evropskoj uniji. 

	

	Cilj je i smanjenje zaposlenih u državnoj službi, a u isto vrijeme i edukacija postojećih službenika radi postizanja njihove veće efikasnosti u radu. 
Zalagat ćemo se za povećanu transparentnost u radu državne službe, odnosno njene administracije. 
Radit ćemo na što bržem prelasku javne uprave na elektronsku upravu (e-upravu), čime ćemo građanima olakšati pristup dokumentima, omogućiti brzu realizaciju njihovih zahtjeva, ali i pristup svim potrebnim informacijama.


EKONOMIJA I RAZVOJ BOSNE I HERCEGOVINE
U bosanskohercegovačkom društvu konstantno je prisutna „siva ekonomija“, „crno tržište rada“ i nelegalna konkurencija. Nedovoljan je broj malih i srednjih preduzeća u odnosu na evropske standarde. Ne postoje jasne vizije za razvoj Bosne i Hercegovine i njenih sastavnica – entiteta, sa svim njenim razvojnim potencijalima.
Pristupanjem i uključivanjem u Proces stabilizacije i pridruživanja, BiH je preuzela obavezu uspostavljanja vlastitog unutrašnjeg tržišta, odnosno jedinstvenog ekonomskog prostora po uzoru na organizaciju unutrašnjeg tržišta EU. 
Održiv i uravnotežen razvoj, visoka zaposlenost i socijalna sigurnost, bolji životni standard i kvalitet življenja te ekonomska, socijalna i teritorijalna kohezija ciljevi su koje je moguće dostići integracijom našeg tržišta u unutrašnje tržište EU. 

Zbog svega ovoga, a i prepoznajući njegovu važnost, Narod i pravda stoji na poziciji hitne potrebe realizacije osnovnih principa organizacije jedinstvenog ekonomskog prostora i njegove integracije u unutrašnje tržište EU. 
To će, ustvari, predstavljati i potpunu slobodu kretanja ljudi, roba, usluga, kapitala i znanja. 

Znamo da poštivanje ovih principa podstiče ekonomske reforme i konkurentnost naše ekonomije, stimuliše investicije i trgovinu te doprinosi makroekonomskoj stabilnosti. 
U okviru dijela procesa integracije BiH u EU, usklađivanjem zakonodavstva te inkorporiranjem i prihvatanjem evropskih standarda stvorit će se i pravni okvir za unapređenje i maksimiziranje ekonomskih efekata te uspostavljanje neophodne institucionalne infrastrukture. 

Naša Programska orijentacija u ekonomskom dijelu fokusirana je na pronalaženje rješenja koja u najkraćem roku mogu osigurati stabilan ekonomski rast, donijeti značajno povećan broj novih radnih mjesta i uvećati ukupni nacionalni dohodak. 
Paralelno s tim bitno je  sačuvati makroekonomsku stabilnost i osigurati puni suverenitet nad kapitalnim strateškim resursima kojima raspolaže BiH.  
Naglašavamo važnost rasterećenja realnog sektora, a u svrhu podrške koja će osigurati nova zapošljavanja te pokretanje i realizaciju novih projekata. Samo rasterećena privreda osigurava nova radna mjesta.

OBRAZOVANJE

Narod i pravda se zalaže za uvođenje jedinstvenog obrazovnog sistema u Bosni i Hercegovini, usklađenog sa evropskim standardima, deklaracijama i programima, kako bi naša država postala dio jedinstvenog evropskog prostora obrazovanja, znanja i nauke.  

Eliminacija svake vrste diskriminacije iz obrazovnog procesa je od izuzetne važnosti za Narod i pravdu.
Obrazovni sistem i program edukacije temelji su budućih društvenih odnosa u Bosni i Hercegovini, zbog čega je bitno da novim generacijama osiguramo objektivno predstavljanje historijskih činjenica, ali i kvalitetno obrazovanje koje će im omogućiti uspješno učešće u razvoju naše zemlje, a time i njihovu integraciju u međunarodne tokove.
Najizraženije manjkavosti aktuelnih obrazovnih procesa su nedostatak obaveznih časova praktične nastave te neusklađenost upisnih politika sa potrebama tržišta rada, a koje želimo eliminisati i time omogućiti dobre pretpostavke novim generacijama mladih ljudi za bolje perspektive u rješavanju egzistencijalnog pitanja, kakvo je sigurno zapošljavanje. 
MLADI

Mladi u dobi od 18 do 30 godina su danas u nepovoljnom položaju u Bosni i Hercegovini. Svakodnevno se susreću s problemima pri zapošljavanju i rješavanju stambenog pitanja. 
S obzirom na njihov veoma oskudan, skoro nikakav, društveno-politički utjecaj najviše osjećaju posljedice i slabosti obrazovnog sistema koji nije usklađena sa potrebama tržišta i društva općenito.   

Izražena je visoka stopa njihove nezaposlenosti, te njihov kontinurani odlazak u zemlje Zapadne Evrope u potrazi za boljim i uređenijim životima. 
Narod i pravda će se zalagati za podsticanje i izgradnju poduzetničkog duha među mladima te za pokretanje niza projekata koji će biti usmjereni na njihovo zapošljavanje, omogućavanje veće mobilnosti mladih u zapošljavanju i obrazovanju kroz prilagođavanje EU standardima, usklađivanje obrazovne politike sa potrebama tržišta rada te informisanje o njihovim pravima. 
Posebnu pažnju ćemo posvećivati našim talentovanim i nadarenim mladim ljudima kroz davanje različitih vrsta prednosti u procesima njihovog obrazovanja, zapošljavanja i rješavanja njihovih drugih važnih egzistencijalnih pitanja, jer upravo oni trebaju i moraju biti potencijalno najjači motor napretka i budućeg razvoja našeg bosanskohercegovačkog društva i države. 
Univerzitetske „Zlatne značke“, najbolji studenti, osvajači svjetskih, evropskih i olimpijskih medalja zahvaljujući svom znanju, talentu i nadarenosti bit će naša snaga uz pomoć koje namjeravamo korijenito promijeniti trenutno letargično i besperspektivno stanje našeg društva. 
SOCIJALNA ZAŠTITA, BRIGA O LICIMA SA POSEBNIM POTREBAMA I DJECI SA POTEŠKOĆAMA U RAZVOJU
Prioriteti u oblasti socijalne zaštite Narodu i pravdi bit će definisanje i utvrđivanje cenzusa za ostvarivanje ovog oblika zaštite te izrada socijalne karte svakog pojedinca, a koja će biti osnova za određivanje, dodjelu i korištenje svih oblika socijalne brige i zaštite. 
Borit ćemo se za pravednije i humanije društvo, a mjera humanosti društva podrazumijeva stepen njegove brige prema licima sa invaliditetom. 
Zalagat ćemo se da se država još više brine o osobama sa posebnim potrebama i djeci sa poteškoćama u razvoju. 
Potrebno je da se, kroz donošenje adekvatne zakonske regulative i njenu punu implementaciju, stvore potrebni preduslovi da se ova populacija aktivnije uključuje u društvo.
Narod i pravda će se zalagati za uspostavljanje pune društvene ravnopravnosti kroz pružanje efikasnije usluge socijalne i zdravstvene zaštite, ali i efikasniji penzijsko-invalidski sistem.

Važno je osigurati sistem finansiranja osnovne socijalne zaštite najugroženijim kategorijama stanovništva, posebno onim u starijoj dobi koji nisu ostvarili pravo na penziju.

Osnove penzijsko-invalidskog sistema trebaju da budu jedinstvene u cijeloj BiH, a to će se postići njegovom reformom koja treba ići u tom pravcu. 
Društvene promjene kroz koje trenutno prolazi naša zemlja ne smiju uskratiti pravo ljudima na penziju stečenu u prethodnom godinama. 
Zalagat ćemo se da vratimo zasluženo poštovanje penzionerima cijeneći i uvažavajući njihova mišljenja i savjete zasnovane na dugogodišnjem radnom i životnom iskustvu, jer oni trebaju i moraju biti zaslužna kategorija našeg stanovništva.

RAVNOPRAVNOST SPOLOVA I ZAŠTITA ŽENE 
Narod i pravda će se zalagati za izjednačavanje šansi ženama i muškarcima za uspješno obrazovanje i zapošljavanje. 

Uloga žene u formiranju zdrave porodice je nezamjenjiva. Žena koja rađa i uspješno podiže i odgaja podmladak vrši važnu društvenu funkciju. 
Zbog toga se zalažemo za posebnu zaštitu žena, majki koje su odgojile troje i više djece, kojima se treba omogućiti kvalitetna zdravstvena zaštita, dječji dodaci iz javnih fondova i sva druga prava koja ih sljeduju, kao i jednaka prava za sve majke – porodilje, kako onih zaposlenih u javnom sektoru tako i onih koje rade u privatnom sektoru, ali i nezaposlenih.
Učešće žena na svim nivoima odlučivanja, prisutnost u kreiranju javnih politika, posebne kvote u izbornom sistemu, bit će naši programski zadaci u narednom periodu. Time ćemo na praktičan način pospješiti rodnu ravnopravnost i omogućiti veće učešće žena na mjestima odlučivanja.

Žene moraju ući u rukovodeće strukture društva, kako bi se time unaprijedio odnos prema njima u bosanskohercegovačkom društvu. 
Narod i pravda u tom pogledu ima stav o značaju i važnosti većeg angažmana žena u politici, čime bi one ravnopravno učestvovale u kreiranju i donošenju svih društvenih odluka. 
U cilju osiguranja njihovog ravnopravnog statusa sa muškarcima, Narod i pravda smatra da je ženama potrebno osigurati iste uvjete na svim poljima života i rada. 
Ono na šta ćemo posebno usmjeriti pažnju jeste borba za jednaka prava žena na cijeloj teritoriji države.

U isto vrijeme, kada je u pitanju medicinska zaštita i liječenje specifičnih oboljenja od kojih obolijeva ova populacija, želimo osigurati sve mogućnosti njihovog uspješnog liječenja i maksimalnu njegu. 

SLOBODA MEDIJA I JAVNI SERVIS
Narod i pravda će se zalagati za slobodu medija i za objektivno, istinito i pravovremeno informisanje javnosti, te poštovanje profesionalizma u medijskom izvještavanju i etičkog kodeksa novinarske profesije. 
Samo slobodni i nezavisni mediji igraju jednu od najvažnijih uloga u demokratizaciji i razvoju svakog društva. 
Narod i pravda smatra da je objektivno i nezavisno izvještavanje temelj svakog modernog demokratskog razvoja, dok politički utjecaj na nezavisno izvještavanje dugoročno stvara duboki društveni problem.

Zalagat ćemo se za otklanjanje svih blokada i kontrola medijskog prostora te podržavati  potpuno slobodno i nezavisno novinarstvo. U tom smislu, potrebno je osigurati novinarima pristup pravim i istinitim informacijama, pogotovo kada se radi o suštinskim pitanjima vezanima za demokratizaciju Bosne i Hercegovine. 

Svaki monopol u sferi javnog komuniciranja izražava pretenzije na apsolutnu vlast, bez javne odgovornosti.  Sredstvima javnog informisanja treba osigurati pravo da tragaju za istinom i da je slobodno saopćavaju – bez nacionalnih, vjerskih, ideoloških i drugih predrasuda. 
Širenje prostora tolerancije i afirmisanja prava na različito mišljenje bitna su obilježja demokratskih medija.

Plediramo da novinarske organizacije i redakcije djeluju nezavisno, na bazi profesionalnog kodeksa, kako bi bilo onemogućeno da neka glasila ili novinari za račun uskih grupa ljudi vrše nasilje nad narodima i građanima putem javne riječi.

Jedan dio mediji u BiH se, nažalost, ne mogu nazvati slobodnim sve dok djeluju u jednom nacionalno, teritorijalno i u svakom drugom smislu razdijeljenom medijskom prostoru. 
Javni servis od kojeg se najviše očekuje kada govorimo o slobodi i profesionalizmu u medijima ne uspijeva se, nažalost, izdići izvan utjecaja političkih centara moći, a što mu se treba i mora osigurati.

SARADNJA SA DIJASPOROM 
Jedan veliki dio građana Bosne i Hercegovine živi i radi u inostranstvu i čine najbrojniji segment dijaspore koji je stalno vezan za Bosnu i Hercegovinu. 

Narod i pravda će se zalagati za organizovanu saradnju države sa dijasporom, jačanje međusobne pomoći i podrške, čime ćemo ojačati njihov patriotizam prema domovini, ali i unaprijediti odgovornost države prema svojim državljanima.

Smatramo da se trebaju primijeniti postojeća, ali i raditi na novim zakonskim rješenjima koji se tiču saradnje BiH sa dijasporom. 
Država treba da brine o statusu i potrebama naše dijaspore, kroz efikasnu mrežu diplomatsko-konzularnih predstavništava, treba da stvara uslove za njihovu ponovnu integraciju u naše društvo i da kreira podsticajan ambijent za investiranje njihovog novca u našu zemlju.

Na ovaj način će se ostvariti i pozitivan efekt na ekonomiju naše zemlje te dodatno obogatiti domaće tržište njihovim novim i kvalitetnim poslovnim iskustvom.
Dijaspora Bosne i Hercegovine je moćan ekonomski, kadrovski i lobistički segment našeg društva i kao takva može i treba da pomogne državi u njenom razvoju i napretku ka evroatlantskim integracijama.
Održavanje veza sa bosanskohercegovačkim državljanima koji sada žive širom svijeta od višestruke je važnosti za BiH. 
Narod i pravda smatra da je neophodno osigurati zaštitu svih prava državljana Bosne i Hercegovine koji se nalaze izvan naše domovine s ciljem omogućavanja ostvarivanja svih njihovih prava poput prava na državljanstvo, prava na učešće na izborima i zastupljenosti u bosanskohercegovačkoj izvršnoj i zakonodavnoj vlasti. 
Značajno pitanje za Narod i pravdu predstavlja kontinuirano održavanje veze sa državljanima BiH izvan njene teritorije, kroz sistemski podržanu organizaciju kvalitetne dopunske nastave te kulturnih i ostalih manifestacija koje imaju za cilj jačanje patriotizma i ljubavi prema našoj domovini. 
ZDRAVSTVENA ZAŠTITA

Sistem pružanja zdravstvenih usluga je ugrožen nejasnim definisanjem nadležnosti ustanova u primarnoj, sekundarnoj i tercijarnoj zdravstvenoj zaštiti kao i nedefinisanim statusom privatnih ustanova u zdravstvu. 
Esencijalne liste lijekova ne zadovoljavaju potrebe svih građana, iako su izuzetno skupe.
U isto vrijeme evidentan je i nedostatak osnovnih sredstava za rad svih zdravstvenih ustanova.

Opredijeljeni smo za formiranje zajedničke državne institucije koja bi omogućila brzu i efikasnu zdravstvenu zaštitu za sve građane Bosne i Hercegovine, ma gdje se oni nalazili u bilo kojem trenutku, te ujednačili njihova prava. 
U tom cilju vezanom i za omogućavanje efikasnije zdravstvene zaštite neophodno je izmijeniti zakonsku regulativu, usmjeriti više pažnje na razvijanje primarne zdravstvene zaštite ili porodične medicine te osigurati modernizaciju bolničke zdravstvene zaštite.

Sve zdravstvene kapacitete treba povezati u jednu cjelinu kako bi pod jednakim uslovima bili dostupni svim građanima. 

Na ovaj način stvorile bi se pretpostavke za uspostavljanje efikasnije zdravstvene zaštite istovjetne za sve pacijente, gdje bi pacijent istinski bio u središtu pažnje.

KULTURA

Od krucijalnog značaja za kreiranje svakog zdravog i razvijenog društva su promocija univerzalnih vrijednosti i njegov kulturni razvoj. 
Zbog toga je ulaganje u bosanskohercegovačku kulturu postalo važnije nego ikad, pogotovo zbog brzine u kojoj živimo i naglaska na materijalni svijet. 
Bitno je smanjen prostor razvoja kulturnih vrijednosti, jer današnja civilizacija, ali i bosanskohercegovačko društvo uopšte doživljavaju ubrzani tehnološki i svaki drugi materijalni napredak. 
Zbog toga je kvalitetan odnos prema kulturi u svakom njenom segmentu posebno važan u državi kakva je Bosna i Hercegovina.
Svjesni smo i da ukoliko čovjek i društvo ne posvećuju dovoljno pažnje kulturnom uzdizanju neminovno dolazi do stvaranja debalansa ličnosti i tog društva u cjelini.

Davat ćemo konstantnu podršku isticanju i promociji naših kulturnih vrijednosti, posebno onih koje su prepoznatljive i zajedničke za cijeli kulturni prostor Bosne i Hercegovine te koje nas na najbolji način predstavljaju i promovišu u Evropi i svijetu. 
Znamo da su narodi Bosne i Hercegovine kroz svoju dugu historiju stvorili veliku riznicu kulturnog bogatstva i naslijeđa zahvaljujući upravo svojim prirodno podarenim talentima i sposobnostima za duhovno stvaralaštvo. 
Zbog toga, svima nama ostaje trajna obaveza za restauracijom i zaštitom devastiranog kulturnog blaga, bez obzira kojem civilizacijskom ili kulturnom okviru ono pripadalo. 
Kulturne vrijednosti imaju univerzalni značaj jer povezuju ljude i narode, pomažu njihovom međusobnom upoznavanju i građenju povjerenja. Kao takve one moraju postati sastavnim dijelom vizije opšteg bosanskohercegovačkog narodnog blagostanja.
U različitim historijskim razdobljima i okolnostima Bosna i Hercegovina je iznjedrila svjetski priznate ličnosti iz oblasti književnosti, likovnog stvaralaštva te posebno filmske industrije.

Zalagat ćemo se za snažno strateško podržavanje njihovom umjetničkom radu te stalno isticati i činiti sve na popularizaciji naših, a u isto vrijeme i svjetski priznatih umjetničkih djela bosankohercegovačkih nobelovaca, oskarovaca i drugih nosilaca vrijednih evropskih i svjetskih priznanja.
SPORT
Narod i pravda će se zalagati da sport bude prepoznat kao ozbiljna privredna grana u Bosni i Hercegovini. 
Identificirani i dokazani talenti, osvajači evropskih i svjetskih medalja i vlasnici vrhunskih sportskih rezultata kao takvi moraju biti istaknuti i podržani od države i sistema. 

Zalagat ćemo se za podršku vrhunskom sportu kao preduslovu za otvaranje prostora i za investiranje i kreiranje novih radnih mjesta u ovoj društvenoj oblasti.

Podrškom i omasovljivanjem svih vrsta sportova želimo postići višestruke društvene efekte, među kojima su prioritetni zdraviji psiho-fizički razvoj i uklanjanje djece sa ulica kroz njihovo upućivanje u sportske dvorane i terene.
Zalagat ćemo se da bavljenje sportom ne bude samo privilegija bogatih, već da te mogućnosti budu jednake za sve građane BiH, a posebno za najmlađe.

Kao i u svim razvijenim zemljama, borit ćemo se da sport i investiranje u sport budu profitabilan segment i time zauzmu značajan udio u kreiranju bruto društvenog proizvoda naše zemlje, zbog čega ćemo uvesti poreske olakšice za sve koji se odluče da investiraju u sport. 

Poseban akcent ćemo staviti na pružanje podrške nacionalnim timovima i vrhunskim bosankohercegovačkim sportskim pojedincima koji širom svijeta ostvaruju zavidne rezultate te na najbolji način predstavljaju našu zemlju, zbog čega su zasluženo prozvani najboljim ambasadorima Bosne i Hercegovine. 

EKOLOGIJA
Narod i pravda će se zalagati da se stvori ekološki zrelo društvo sposobno da valorizuje prirodne potencijale, poštujući i primjenjujući principe održivog razvoja. 
S tim u vezi, radit ćemo na principima održivog upravljanja, i to kroz primijenjenu ekologiju, održivu i strogo kontrolisanu eksploataciju biljnih i životinjskih resursa, socijalno preduzetništvo i organizaciju ekoloških servisa u zajednicama te podsticati razvoj zelene ekonomije.

Zalagat ćemo se za preferiranje energetske efikasnosti kroz dodjelu podsticaja za gradnju energetski efikasnijih građevina, za težnju razvoju zelene eksploatacije energije te davanje podrške radu za podizanje svijesti građana o važnosti i dugoročnoj isplativosti ovih metoda.
Narod i pravda će se zalagati za unapređenje zakonske regulative i podsticanje građanskog aktivizma u oblasti zaštite životne sredine, kroz javne politike i javno zagovaranje zaštite prirode, te kroz monitoring eko-dozvola, izradu elaborata o procjeni utjecaja na životnu sredinu te revizije dozvola o utjecaju na zaštitu životne sredine.

Prioritet će nam biti i kontrola hrane koju bi provodili kroz zaustavljanje GMO proizvoda, pojednostavljanje i unapređenje načina informisanja građana o prisustvu GMO sastojaka u proizvodima, podsticanje na korišćenje HASSAP i HALAL standarda pri proizvodnji hrane, uvođenje strožije kontrole hrane u predškolskim i školskim ustanovama te usaglašavanje režima ishrane u ovim ustanovama sa potrebama pravilnog razvoja učenika.  

Važno će nam biti i očuvanje biodiverziteta na kojem želimo raditi kroz očuvanje i zaštitu biljnih i životinjskih vrsta, kao i njihovih staništa, održivo upravljanje resursima, poduzimanje konkretnih koraka za smanjenje utjecaja klimatskih promjena na ekosisteme, sprečavanje “Pet-trade” tj. ilegalne trgovine sa strogim mjerama zaštite za autohtone vrste BiH, kao evropskom “hot spot” lokalitetu te edukacije građana.
NOVE TEHNOLOGIJE

Narod i pravda će snažno podržavati modernizaciju javne uprave i javnog sektora kroz uvođenje novih trendova i tehnologija koje, kako praksa u razvijenim zemljama već dokazuje, osiguravaju veću transparentnost, efikasnost, pristupnost i snažno podižu nivo usluge te smanjuju njenu cijenu.

Neophodno je zato čim prije na svim nivoima javne uprave uvesti moderne vidove komunikacije i on-line platforme koje osiguravaju brže i kvalitetnije usluge prema građanima, dok u isto vrijeme smanjuju troškove, a podižu nivo efikasnosti, kao i zadnje vidove tehnologija bez kojih ih je danas teško i zamisliti uspješno poslovanje, kako privatnog tako i javnog sektora.

Zalagat ćemo se za što hitnije uvođenje novih tehnologija u sva komunalna preduzeća kako bi ovaj sektor koji je od krucijalnog značaja za život lokalnih zajednica i kvalitet života u njima odgovorio izazovima modernog doba i pružio što bolje, kvalitetnije, jeftinije, brže i ugodnije usluge svim građanima.

Smart city / pametni grad podrazumijeva uvezivanje infrastrukture i njenu optimalizaciju  odnosno smanjenje problema i troškova, kroz korištenje savremenih informacijskih tehnologija.

Smart city aplikacije i pametna rješenja za javne prijevoze, javne uprave, e-arhive, e-pisarnice, pametne parkinge, pametnu rasvjetu i sva druga rješenja koja vode ka kvalitetnijem životu građana, čišćim i ljepšim gradovima i selima kao i velikim uštedama, moraju u što skorijem periodu postati naša realnost.

Niti jedna država danas ne može računati na ozbiljan ekonomski napredak bez uvođenja novih tehnologija i modernizacije svih društvenih oblasti, a što je posebno bitno za zemlje u razvoju kao što je Bosna i Hercegovina koja, prije svega, pokušava da smanji svoj tehnološki zaostatak.
